19 februarie 2006

Sewende Sondag na Epifanie

Liturgiese voorstel

Fokusteks: 

Markus 2:1-12
Ander tekste: 
Jesaja 43:18-25; Psalm 41; 2 Korintiërs 1:18-22
Inleiding

Hierdie liturgiese voorstel is die laaste een van die Sondae na Epifanie. Roeping het tot dusver as oorkoepelende tema na vore gekom en vandag word die tema van ons roeping tot versoening liturgies belig. Hierdie tema sluit nou aan by die preekvoorstel oor Jesus die Seun van die mens en God wat aan ons volmag gee om sy wil op aarde te doen. Met die oog hierop kom skuldbelydenis en genadeverkondiging reg aan die begin van die diens aan die orde, word die tema van sondevergifnis in die prediking belig en rondom die tafel ’n konkrete gesig binne die Suid-Afrikaanse konteks gegee. 

Diensorde

God versamel ons voor Hom

Aanvangswoord

Ons hulp kom van die Here wat hemel en aarde gemaak het (Ps 124:8).

of:

“Dit gaan goed met die mens wat omsien na die swakke. Die Here sal hom red op die dag van nood, die Here sal hom beskerm en in die lewe hou; die hele land sal praat oor hoe goed dit met hom gaan. Aan die Here, die God van Israel, kom die lof toe tot in die allerverste toekoms. Amen, ja, amen” (Ps 41:2,3,14).

Seëngroet

Loflied

Lied 205 “Bring lof aan die Vader”; NSG 45

Skuldbelydenis

Lees Psalm 41 en sing Lied 243 “Heer, wees genadig”; NSG 232

Genadeverkondiging

Liewe gemeente, in  Jesaja 43:25 sê die Here dat dit Hy is wat ons opstandigheid vergewe en nie meer aan ons sondes dink nie. Daarom is die wonderlike woorde van versekering van Jesus in Markus 2 vanoggend ook vir jou bedoel. “Vriend, jou sondes word vergewe!” Glo dit.

Danklied

Lied 245 “Ek wat vergifnis, Heer, ontvang het”; NSG 226

Diens van die Woord

Gebed om die opening van die Woord

Lied 254 “Spreek Heer”

Skriflesing uit die Nuwe Testament

Markus 2:1-12

Skriflesing uit die Ou Testament

Jesaja 43:18-25

Kindertyd

Prediking

Diens van die tafel

Die tafel is ’n simbool van die versoening wat Jesus tussen God en mens bewerkstellig het, maar ook van die versoening wat Hy tussen mense tot stand bring. Daarom is ’n werklike viering vanoggend belangrik. In Suid-Afrika en in die NGK-familie is versoening ’n pad wat ons nog besig is om te stap, en nog vir ’n geruime tyd sal stap. Maar dis juis die tafels wat gedek staan op daardie pad, wat ons die krag gee om aan te hou en te volhard met die versoeningsproses en die pad na kerkhereniging. Daar is verskeie simbole wat hiervoor gebruik kan word, soos ’n leë stoel by die tafel wat die leë sitplek van die VGK of die NGK simboliseer, na gelang van watter gemeente aanbid.

Here, U wat die mense liefhet 

wat ek nie kan verdra nie,

U wat die hart verstaan van hulle

wat ek nie kan begryp nie,

U wat die innerlike worsteling ken

van hulle wat ek ignoreer,

U wat die goeie motief sien in mense se optrede

wat ek as skynheilig beskou – 

open tog my oë en my hart.

U ken my beter as wat ek myself ken;

U het my liewer as wat ek myself liefhet ...

Here! Leer my liefhê met u liefde (Groot Gebedeboek, Geneviève Graves).

Aankondigings

Voorbidding

Uitsending

Slotlied

Lied 523; NSG 190

Seën

Liewe gemeente, God het ons vir Hom afgesonder, ons as sy eiendom beseël en die Heilige Gees in ons hart gegee as waarborg van wat ons nog sal ontvang. En vanoggend seën Hy elkeen van julle:

“Die Here seën julle 

en beskerm julle.

Die Here sal tot julle redding verskyn 

en julle genadig wees.

Die Here sal julle gebede verhoor

en aan julle vrede gee!”

Antwoord 

Die gemeente sing “Amen” Lied 312.
PREEKSTUDIE – MARKUS 2:1-12

Inleiding

Markus se doel was om `n prentjie van Jesus te gee as God tussen mense, wat hulle steeds in verwondering bring. In die eerste groot hoofdeel (1:16–8:26) wys Markus hoe Jesus sy Goddelike mag vertoon: Hy dryf bose geeste uit, doen wonderbaarlike genesings en leer só gesagvol dat die skare aan sy lippe hang. Terselfdertyd is daar geen ander evangelie wat Jesus so menslik teken nie. Dit is kenmerkend van Markus dat hy telkens die kleiner detail weergee. Dit getuig dat dit `n ooggetuie is wat hier aan die woord is.

Dit  is egter gou duidelik dat Jesus ook vyande maak. Veral die Fariseërs is ontevrede met Jesus en smee later ’n komplot met die Herodiane om Hom om die lewe te bring. Dit is ook opvallend dat die dissipels, ten spyte van alles wat hulle Jesus sien doen en hoor sê, sukkel om werklik te begryp wie Hy is. Jesus se wonderdade en sy optrede vang  spoedig die aandag van die godsdienstige leiers van Israel. Omdat hulle `n oog moet hou oor die godsdienstige bedrywighede in die land, is hulle teenwoordig waar Jesus leer en optree. Hul agterdog verander gou in vyandskap. In Markus 2:1-3:6 word die eerste botsings beskryf. Strydgesprekke word oor 5 sake – wat van groot belang is vir die godsdienstige lewe van daardie tyd – gevoer: (a) die vraag of  Jesus die mag het om  sonde te vergewe (2:1-12); (b) omgaan met uitgeworpenes (2:13-17); (c) betekenis van die vasgebruik (2:18-22); (d) doen van noodsaaklike werk op die Sabbat (2:23-28); (e) doen van barmhartigheidswerk op die Sabbat (3:1-6).

Teks

Die opbou van die gedeelte vertoon die kenmerke van `n wonderverhaal – die wonderdoener; die ontmoeting; die genesing; en verwondering en verbasing. In hierdie geval het Markus egter in die middel van hierdie verhaal `n strydgesprek en konfliksituasie met ander rolspelers (Skrifgeleerdes) ingewerk.

Vers 1-2  Jesus kom terug in Kapernaum. Dit word bekend en `n groot skare vergader “dadelik” by die huis – vermoedelik van Petrus. Daar is selfs nie plek om van buite af by die deur te kom nie. Die “skare” in Markus speel meestal `n verhinderende rol in die verhale – hulle verhinder mense om by Jesus uit te kom. Jesus praat oor sy boodskap. Jesus verkondig nie net die boodskap nie; Hy is die boodskap (Joh.1:1).

Vers 3  `n Verlamde man en sy vier draers kom daar aan en kan nie by die deur inkom nie. Hulle laat hul egter nie keer nie. Hulle gaan met die buitetrap of leer op na die plat dak van die huis en maak die dak oop. Niks gaan hulle keer om by Jesus te kom nie.

Vers 4   Hulle laat sak die verlamde man deur die gat in die dak tot reg voor Jesus. Jesus sien hulle geloof (volharding) raak. Dit gaan hier nie net oor die verlamde man se geloof nie, maar oor die vasberadenheid van sy vriende om Jesus te bereik. Sy eie geloof is ook nie uitgesluit nie – niemand moes hom dwing om by Jesus te kom nie.

Vers 5  Jesus sê vir die man: “Kind, jou sondes word vergewe.” Hoe teleurgesteld moes die man en sy vriende nie gewees het by die eerste aanhoor van die woorde nie. Hulle het gekom sodat hy gesond kan word. Die woorde bring egter dadelik twee sake aan die orde: (a) Jesus se gesag om sonde te vergewe, en (b) die verband tussen siekte en sonde.

Vers 6-7  Daar was skrifgeleerdes teenwoordig. Hulle veroordeel Jesus oor sy woorde. Hy tree volgens hulle Godslasterlik op, want net God kan sonde vergewe. Hul teenwoordigheid hier is kenmerkend van die manier waarop Markus twee verhale kombineer. Let op die verhaal van Jairus se dogter en die vrou met bloedvloeiing (5:21-43), asook die verhaal van die tempelreiniging en die vyeboom (11:12-25).

Vers 8  Die skrifgeleerdes het niks gesê nie, maar Jesus weet wat hulle dink.  

Vers 9  Jesus ken die Joodse geloof, naamlik dat daar `n direkte verband tussen siekte en sonde is. Hy antwoord die skrifgeleerdes: “Wat wonder julle? Wat is makliker om te sê: ‘Jou sonde word vergewe’ of om te sê: ‘Staan op … en loop?’” Albei is eintlik ewe maklik om te sê, maar nie een is maklik om te doen nie. 

Vers 10  Jesus gee vir hulle die bewys dat Hy die mag het om sonde te vergewe deur die menslik moeiliker ding te doen, deur ook die man fisiek gesond te maak. Die genesing was bewys van die vergifnis. Die titel “Seun van die mens” kom uit Daniël 7:13, waar God sy mag om te vergewe oorgee aan die “Seun van die mens” wat sy genadige wil hier op aarde moet uitvoer. Die “Seun van die mens”-benaming het geen militêre konnotasie gehad soos die titel “Messias” nie. 

Vers 11  Jesus  beveel die verlamde om op te staan, sy draagbaar te vat en huis toe te gaan. Jesus se woord het mag tot lewe – soos God se woord in Genesis 1. 

Vers 12  Die man is genees. Die mense prys God. So iets het hulle nog nooit gesien nie!

Konteks

Jesus en sy optrede is bekend. `n Groot klomp mense drom saam by die huis waar hy tuisgaan. Let op die woord “dadelik”, wat kenmerkend is van Markus se styl. Jesus praat oor sy boodskap: “Bekeer julle en glo die evangelie!” (1:15)

Die lewe in Palestina in Jesus se tyd was baie gemeenskap-gesentreer. In die oggend is die deur van die huis oopgemaak en almal kon kom en gaan soos hulle wou. Die deur is nooit toegemaak nie, tensy die eienaar werklik privaat wou wees. `n Oop deur was `n uitnodiging aan almal om in te kom. Die huis was dus dadelik vol soos die mense na Jesus gekom het. Die huis het `n kenmerkende plat dak gehad. Dit was maklik om die klei en latte weg te breek om van bo af in te kom.

Die vriende van die verlamde man was baie vasberade om te doen wat hulle besluit het om te doen. Die vriend moet by Jesus kom, Hy sal hom kan gesond maak. Jesus sien hulle geloof (Volharding) – jong manne wat nie stuit voor hindernisse nie en volhard in hul voorneme om by Jesus te kom.      

Die Jode van Jesus se tyd het geglo dat daar `n direkte verband tussen sonde en lyding bestaan. As iemand ly, moet dit die gevolg van sonde wees – dit was hulle redenasie. (Dink aan Job se vriende se argumente – Job 4:7.) Jesus sluit by hierdie oortuiging aan as Hy met die verlamde man praat. Waarskynlik met die doel om ook die skrifgeleerdes wat teenwoordig is, aan te spreek. Jesus moes geweet het wat die reaksie op sy woorde sou wees.  Die eerste ding wat Jesus aan die man sê, is: ”Seun, jou sonde is vergewe” of anders gestel: “Kind, God is nie vir jou kwaad nie. Kom huis toe; na jou Vader toe. Alles is reg! Moenie bang wees nie.” 

Die skrifgeleerdes was onder die skare by Jesus. Hulle moes immers waak teen enige dwaalleraars in die gemeenskap. Daarom is hulle waarskynlik hier – om te hoor en te sien wat Jesus doen. Die Jode glo dat God alleen die mag het om sonde te kan vergewe. Jesus se uitspraak skok hulle. Jesus eien homself die mag toe om sonde te vergeef. Hy vra ook geen offer nie. Daarmee minag Hy dus ook die offergedagte van die Joodse godsdiens. Die skrifgeleerdes – in die lig wat hulle het – is met reg verontwaardig oor Jesus se woorde en handelinge. Hy praat godslasterlik en dit is met die dood strafbaar.

Jesus weet wat hulle dink. Hy laat blyk wat hulle waarskynlik oor Hom gedink het: dat Hy nie die siekte kon genees nie, toe kies Hy maar die maklike uitweg en vergewe Hy die man sy sondes! Maar dit mag geen mens doen nie. Net God het die mag daartoe. Om sondes te vergewe was onkontroleerbaar en dit was maklik om net die woorde te sê. Dit was dus die makliker uitweg, redeneer hulle. Jesus ken egter hulle geloof, naamlik dat siekte die gevolg van sonde is. Daarom het dit vanself gevolg dat as die sonde vergewe is, die man gesond sal wees. Om te sien dat iemand gesond geword het, kan gekontroleer word.  

Dit is presies wat Jesus doen. Hy demonstreer sy mag in beide gevalle: om sonde te vergewe en om fisiek te genees. Die sigbare van sy wonderdaad moet ook die onsigbare bevestig. Die genesing van die man bevestig die feit dat sy sonde vergewe is. Die skrifgeleerdes word op hul eie grond en geloof aangevat. Die man sal en kan nie fisiek gesond word as sy sonde nie weggevat is nie. So glo hulle. Jesus maak hom gesond en dit bewys dan dat sy sonde vergewe is. Met woord en met daad bevestig Jesus dat Hy God is. Die titel of benaming “Seun van die mens” uit Daniël 7:13 word deur Jesus gebruik om Homself in sy vernedering aan te dui. Die titel spreek van die  menswording van Jesus.

Die man moet as bewys van sy totale genesing, sy eie bed huis toe dra. Mense is verbaas. Mense prys God. Die gebeurtenis stel die vyande van Jesus, die skrifgeleerdes, in `n slegte lig. Dit wat hulle as godslasterlik gesien en veroordeel het, lei uiteindelik tot die verheerliking van God!

Preekvoorstel

Jesus  is  die Seun van die mens (God wat mens geword het). Markus teken Jesus as mens wat op hierdie aarde geloop en geleef het. Hy het by die gewone mense gekom en gesien wat hulle gedoen het. Hy het die vriende en die verlamde se geloof gesien en dit gebruik. Jesus die Seun van God.

In Jesus is God self hier by ons teenwoordig. Jesus is God. Hy het die mag en die reg om sonde te vergewe en om dit te verkondig. Die koninkryk is hier. Sy eie diensknegte – Fariseërs, skrifgeleerdes en dissipels – herken Hom nie as God nie. Sy woorde word as Godslasterlik beskou, omdat die Jode glo dat net God so mag praat en doen (sonde vergeef).

Jesus, die teenwoordig geworde heerskappy (koninkryk) van God, spreek die mense aan oor hul eie klein geloof: Julle glo mos siekte bestaan as gevolg van spesifieke sondes. As jy siek is, is God vir jou kwaad. Jesus sluit by hierdie opvatting aan en verkondig God se vergifnis. Hy gaan verder en wys deur die genesing van die man dat die vergifnis van sonde werklik plaasgevind het. Dit gebeur sonder dat die sieke enige belydenis van sonde gedoen het. Die troos is heerlik:  “God is nie vir jou kwaad nie.”

Werklik God is hier by ons. Jesus praat namens God. In Hom kom God aan die woord. God spreek en die wonder gebeur. By skepping en by herstel en heelmaak. Die koninkryk is hier by ons. God gee die volmag aan Christus, die Seun van die mens, aan sy kerk, aan sy kinders.

In die uitleef van die volmag dra elkeen – kerk en lidmaat – die verantwoordelikheid om soos die Seun van die mens, die nood van die lydendes raak te sien. Om soos die Seun van die mens God se wil te doen – ook te midde van teenstand. Maar dan nie vir eie gewin nie. Wel sodat die wêreld God kan verheerlik.

